
	ДООХҮҮГИЙН ДОМОГ

	 

	“ГЭГЭЭРЛИЙН ЯАМНЫ ХЭВЛЭЛ” Улаанбаатар хотноо 1965 онд эрхлэн хэвлүүлснийг

	 

	"Цагаан бамбарууш" хэвлэлийн газарт 2016 онд цахим хэлбэрт хөрвүүлэв.

	Цаст сарьдгийн орой шиг

	Цалин мөнгөн толгойтой,

	Сэрүүн булгийн ус шиг

	Сэргэлэн дөлгөөн харцтай,

	Хан уул шиг дөрвөлжилсөн

	Ханхар дорвилог чээжтэй,

	Зуун нас насалж

	Зургаадай таяг тулсан

	Өвгөн буурал аав

	Өрнүүн домог ярихдаа:

	Тойрон суугаа багачуудынхаа

	Толгойг илэн өхөөрдөөд,

	Тодхон хар нүдний нь

	Тормолзохыг харан баясна.

	— Яргуй цэцэг шиг жигдэрмэл

	Яралзах од шиг бадармал

	Жаргалтай эрин цагийн

	Цог золбоо нь болсон

	Жавхаалаг багачууд та нар

	Цолмон шиг гэрэлтэй байна.

	Ардын сургуулийн хаалга

	Урд тань чөлөөтэй нээгдэнэ.

	Аранзал улаан бүч

	Ариухан чээжинд чинь намирна.

	Урьдын бидний багад бол

	Сайран хөл улалзаж,

	Уруу өөдөө гүйхдээ

	Хайр чулуу өшигчиж,

	Сайндаа л өвлийн цагт

	Салбархай хөдөс эгэлдэргэлдэг сэн

	Санаа хүсэл хайхрахгүй

	Шашны адис хүртээдэг сэн.

	Ямар гунигтай байсныг

	Яндаж хэмжээд баршгүй гээд

	Үлгэр домгоо эхэллээ.

	Үрчлээт духаа тэнийлгэлээ.

	Энэ цагаас урьд

	Эзэнт цагийн үед

	Шашин төр хосолсон

	Самуун цагийн үед

	Хатан Туулын хөвөөний

	Харанхуй шигүү бургасанд

	Халх цэцэн хаан аймгийн

	Харьяат албатын нэгэнд

	Ямаа голдуу хоньтой

	Ядуу малчны гэрт

	Цовоо сэргэлэн ухаантай

	Цогтой хүү төрснийг

	Гарсан өдрөөсөө эхлэн

	Хэлд орж ярив гэж

	Гал тогоогоо тойроод

	Хөлд орж явав гэж

	Айл саахалтаараа

	Шагшин магтаж гэнэ.

	Аймаг хушуугаараа

	Шуугин хэлэлцэж гэнэ.

	Таван настай Доогийн

	Сэргэлэн цовоог бахдан

	Таньдаг таньдаггүй хүмүүс

	Сорьж үзэхээр ирнэ.

	Тэр нутгаар нэг

	Догь түшмэл явжээ.

	Тэндхийн хүнээр заалгаад

	Доогийн гэрт очжээ.

	Гадаа нь түшмэл ирээд

	Нохой хорь гэж хэлжээ.

	Гаслах ч гөлөг байхгүй гээд

	Доо гэрээсээ хариулжээ

	Эзэрхэг тэр түшмэл

	Үүдийг нь сөхөж орохдоо

	Эргүүлгийнхээ дэргэд суугаад

	Үйсэн хултай таргийг

	Нэг амьсгаагаар Доогийн

	Залгилж байхыг нь үзээд,

	Нээрэн их хачирхаж

	Зогсож баахан ажаад

	— Бузар том онгоцоор

	Цөлмөж алддаг жаалаа гээд

	Буруу талаар нь тойроод

	Хоймор нь очоод суучихжээ.

	— Алдар ихтэй түшмэл гуайн

	Алхаа нь яагаад гуйваа вэ?

	Аяганы томоос айдаг та

	Албаны хэргээ яана даа!

	Эрхэм түшмэл гуайн нутгийн

	Онгоц нь хул шиг байдаг бол

	Энгэр бүрхсэн сүрэг нь

	Хэр зэрэг олон бол гэж

	Доохүү тайвнаар

	Цовоо гэгч нь хариулжээ.

	Дороо түшмэл хавьчаад

	Цочсон юм шиг гарчээ.

	Холын тэр түшмэл

	Дэргэдэх айлд нь хонохдоо

	Хор нь ихэд буцалснаас

	Доогийн хониноос гаргуулжээ.

	Маргааш өглөө нь Доо

	Эхтэйгээ хоёул ирээд

	Манай хонины арьсыг

	Эргүүлж аль гэж нэхжээ.

	— Өнөөх «чоно» чинь бас л

	Нэг хонь идчихлээ гэж

	Өр дээр чинь харлаж

	Нүнжиггүй загнаж байна уу? гээд

	Одоо ч лав мадлав гэж

	Түшмэл ихэд додийж гэнэ.

	Орны нь үг ч алга гэж

	Дотроо их сагсайж гэнэ ээ.

	«Зооглох нь танд өөр ч гэсэн

	Гарз нь бидэнд ижил л дээ

	Зочлоор манайд тухалсан бол ч

	Гашуудах юм алга л даа» гэж

	Товхийтэл хариулчхаад

	Арьсаа аваад гарчээ, Доо

	Толгойгоо маажлаад түшмэл

	Арга нь барагдаад хоцорчээ.

	Ухаант Доо түдэлгүй

	Найман нас хүрэхэд

	Оюун билэг авьяас нь

	Гайхам их ундарчээ.

	Харж юмыг шинжээд

	Гарцаагүй үнэн хэлнэ.

	Харшуулж эргэцүүлж бодоод

	Хамаг учрыг нь тайлна.

	Төрүүлсэн хайрт эхээ

	Төө зайгүй асарна.

	Төрхмийн олон нөхдөдөө

	Төгөлдөр ухаанаараа тусална.

	Хүлгийн туурай чангарч

	Хол явмаар санагдаж гэнэ.

	Хүүгийн сэтгэл догдолж

	Хүнтэй танилцмаар бодогдож гэнэ.

	Тээр жилийн зун сан

	Тэртээ холын орноос сон

	Халхын дөрвөн хаадад

	Хачин бэлэг иржээ.

	Хариу бэлгийг илгээх гэж

	Хаад ихэд сандарчээ.

	Ухаантан цолтон мяндагтнаа

	Урьж залж авчирч гэнэ.

	Унжруу маргаан дэгдээж

	Учрыг нь тайлахыг оролдож гэнэ.

	Мэргэд төлгөчид цугларавч

	Мэдсэн хүн гарсангүй

	Минийх чинийх зөв гэж

	Мэтгэж баахан хэрэлджээ.

	«Халх монгол орны

	Ханагар уудам нутаг дээр

	Таван хошуу мал

	Тавтай идээшилж байгааг

	Цул алтаар дүрслэн

	Цутган урлаж хийсэн

	Энэ үнэт бэлэгтэй

	Эгнэх бэлэг ховор» гээд

	Хагас нутгаа тасдаж

	Хариу барихаар тогтож гэнэ.

	Элчээр нь би явъя гэж

	Эзэд их булаалдаж гэнэ.

	Хаан хатандаа шивгэнэсээр

	Хатан охиндоо шивгэнэсээр

	Охин шивэгчиндээ шивгэнэсээр

	Олон даяар тархаж гэнэ.

	Гавж гэлэндээ шивгэнэсээр

	Гэлэн бандидаа шивгэнэсээр

	Банди дайралдсандаа шивгэнэсээр

	Бүгд даяар түгж гэнэ.

	Тэр үг дамжихдаа

	Салхин элчийг унасаар

	Тэнэмэл хэрмэл бадарчин шиг

	Сайн муутай уулзсаар

	Ноорхой бор гэрийн

	Үүдийг сөхөөд оржээ.

	Найман настай Доо л

	Үнэн учрыг нь тайлжээ.

	«Эх орныг чинь бид

	Бүхлээр нь залгина» гэж байхад

	Эгнэх бэлэг алга гээд

	Хагасыг нь өгөх гэж шийддэг чинь

	Манай хаад өөрсдөө

	Малгайгүй явна гэсэн үг

	Ухаан санаа бодолд нь

	«Ухна шингэсний тэмдэг» гэж

	Ядуу Доо хэлсэнд

	Ямбатан дээдэс сэжиглэж гэнэ

	Ял шийтгэл оноохоор

	Янгинатал хүлээд авчирч гэнэ.

	Мадлуулсан түшмэл мэдээд

	Хаан эзэндээ сөхөрчээ.

	Манай гүрнийг аврах

	Ухаантай хүү гэж биширчээ.

	Зарлиг дорхноо бууж

	Хаадын өмнө авчрахад

	Заяаны төрөлх орондоо

	Хайртай учраас Доо

	«Тасын өд нэг шуудай

	Тарваганы хумс нэг шуудай»

	Ийм бэлгээр хариулбал

	Эн зэрэгцэж чадна.

	Хоёулыг холбож тэгнэх

	Хомтой тэмээ нэг хэрэгтэй

	Ховдог гэдэг нь учиргүй

	Хэнхэг хүн хоёр хэрэгтэй

	Гурвуул бид хүргэнэ гэж

	Доо хүү өчиж гэнэ.

	Гурав хоноод явуулна гэж

	Дорхноо зарлиг бууж гэнэ.

	Бяр ихтэй тэнэг хэнхгийг

	Бавгар сахалтай зөнөг хэнхэгтэй

	Авхаалжит Доо сонгож аваад

	Аян замдаа гарчээ.

	Уртын замдаа Доо

	Газар орныг шинжинэ.

	Уул усаа магтан

	Уран сайхан шүлэглэнэ.

	Нэг өдөр үдлээд

	Цай ууж суутал

	Нэлээд хоцорч яваад

	Гүйцэж ирэхдээ, Доо

	— Энэ замаар саяхан

	Нэг аянчин өнгөрчээ.

	Эгээ л бидэнтэй ижил

	Цагаан тэмээ ачжээ.

	Харин тэр тэмээний

	Баруун нүд нь сохор юм

	Хар нохой дагуулсан нь

	Төө хүрэхгүй сүүлтэй юм

	Хариугүй нярайлах дөхсөн

	Жирэмсэн хүн ч явжээ гэж

	Хамт яваа хоёртоо

	Итгэлтэй гэгч хэлж гэнэ.

	"Хамаагүй чалчдаг жаал аа" гэж

	Өөдгүй тэнэг нь хөхөрч гэнэ.

	"Халхын хаадыг мадлав" гэж

	Өвгөний уур шатаж гэнэ.

	Тэгтэл маргааш өдөр нь

	Замд аянчин дайралджээ

	Тэгэх тэгэхдээ бүр

	Хэлсэн ёсоор нь байжээ.

	Зөрсөн юм гэвэл

	Жирэмсэн хүн нь нярайлжээ.

	Хүдэр эр болмоор

	Хүү төрсөн байжээ.

	Аянчнаас цааш хөдлөхдөө

	Нөхөд нь Доогоос асуухад

	Аливаа учрыг нь тайлаад

	Дуртай гэгч хариулахдаа:

	«Баруун талын нүд нь

	Сохор тэр тэмээ

	Буруу талын өвсөө

	Хяргаж идээд явжээ.

	Цагааныг нь яаж мэдэв гэвэл

	Цайвар унгас хэвтсээн

	Нэг хүн суугаад босохдоо

	Газар хонхойтол тулсны нь

	Нярайлах дөхсөн бүсгүй хүн

	Гарцаагүй мөн гэж бодлоо.

	Дэргэд нь нэг нохой

	Цомцойж суугаад шарвахдаа

	Дэндүү ахархан газар

	Сүүлээрээ зурсан байлаа.

	Дэрсний ёроолд хөрвөөхдөө

	Хар ноолуур орхижээ гэж

	Доо хүү нөхдөдөө

	Нотлон байж тайлбарлажээ

	Тоймгүй мэргэн хүү гэж

	Нөхөд нь дотроо итгэжээ.

	Алс холын аянаа

	Амар жимэр туулаад

	Авч явсан бэлгээ

	Аваачиж хаанд нь барьжээ.

	Халхын төлөөлөгчдийг хараад

	Хачин их бассан ч

	Дэлгэсэн бэлгийг нь үзээд

	Дэлбэрэх шахан хилэгнэжээ.

	Ирсэн зочдыг хүлээлгэж

	Хөл үймээн болцгооно.

	Илүү гэр шиг тогоогоор

	Хоол унд бэлтгэнэ.

	Бүхэл шарын махыг ч

	Бүгдийг нь нэгмөсөн чанана.

	Бүтэн хэдэн хөхүүр

	Айраг сөгнөн дайлна.

	Найман настай Доо

	Хэр чадлаараа иднэ.

	Наад хоёрыгоо харин

	Хуу сор гэж тушаана.

	Бяртай тэнэг нь хүчээрээ

	Барьж, аваад цөлмөнө.

	Хулгана мэрэх мөлжүүргүй

	Хувхай яс үлдээнэ.

	Хэнхэг болсон өвгөн

	Хэм хэмжээгүй ууна.

	Хэдэн хөхүүр айргийг ч

	Нэгмөсөн залгилна.

	Бүх л гүрэн даяараа

	Зар тарааж ядаад

	Бэлгийн утгыг ололгүй

	Зочин гурваасаа асуужээ.

	«Танайх манай руу довтолбол

	Тамтгаа тасартал доройтно шүү!

	Тас шувуу шиг жигүүрлэж

	Няц базаж ч чадна шүү!

	Тарвага зурам шиг нүхэлж

	Газар дороос ч өрөмдөнө шүү!» гэж

	Доохүү тайлбарлаад

	Доог хийж хөхөрч гэнэ.

	Найман настай балчир нь

	Ийм цэцэн ухаантай

	Наян настай зөнөг нь

	Идэж уух нь хэмгүй

	Ид дундын настан нь

	Бяр чадал нь учиргүй

	Энэ монгол улс гэдэг

	Бултаараа баатар юм гээд

	Харь холын гүрнийхний

	Хамаг хүсэл нь нурж гэнэ.

	Хангинах зэвсгээ хураагаад

	Хариу буулт илгээж гэнэ.

	 

	* * *

	 


Эрт урьдын цагт

	Эрх чөлөөг эрмэлзэгчид

	Илбэтэн шидтэнийг төрүүлэн

	Эрхтэн ямбатныг оруулж

	Үлгэр домогтоо зохиож

	Өгүүлж ярьж байлаа.

	— Хээнцэр цэцгээс ондоо

	Чимэг огт байгаагүй,

	Хээрийн салхинаас өөр юм

	Таалж хөрсийг нь илээгүй

	Талын цагаан зээр

	Туурай мэдэн давхилдсан,

	Тахь хулангийн сүрэг

	Хурдаа үзэн уралдсан

	Зэлүүд уудам талд минь

	Зэрэглээ суунагласан хөндийд минь

	Эрчит мөрөн мяралзана.

	Эрчимт хөдөлмөр ундарна.

	Эгнээгээр барилга сүндэрлэнэ.

	Энгүй хөгжил цогцолно.

	Жаргалтай энх цаг

	Яасан их сайхан бэ?

	Заяатай төрсөн та нар

	Ямар их азтай вэ?

	Ухаант Доогийн билгээр

	Сэтгэл оюунаа зэвсэглэцгээж

	Ундрах хөгжлийнхөө санд

	Шимтэй хувиа нэмэрлэцгээ!

